
 � Dünya Azərbaycanlılarının IV Qurultayı bu 

il iyunun 3-4-də Bakı şəhərində uğurla keçirildi. Bu 
qurultaydan sonra iki əlamətdar tədbir - Azərbaycanın 
diplomatik xidmət orqanları əməkdaşlarının peşə 
bayramı və diasporun yaranması günləri qeyd edil-
di. Əslində bunlar eyni amallar üçün göstərilən 
təşəbbüslərin bir mərkəzdən həyata keçirilməsini təmin 
edən qurumlardır. Dövrümüzün reallıqlarına uyğun 
olaraq  qarşımızda duran vəzifələrin həyata keçirilməsi 
metodikasında bəzi məqamları akademik Ramiz 
Mehdiyevin də ifadə etdiyi meyarlar çərçivəsində 
dəyərləndirməyi vacib hesab edirəm.  

Məsələyə bir həqiqətə diqqət 
çəkərək başlamaq istərdim. 
Dünyada soydaşlıq, vətəndaşlıq 
fəaliyyətini istiqamətləndirən dias-
por quruculuğunun tarixi nöqteyi-
nəzərindən yanaşsaq Azərbaycan 
çox gənc dövlətdir. Yəni, digər 
xalqların diaspor tarixi ilə 
müqayisədə Azərbaycanın diaspor 
tarixi yeni formalaşır. Azərbaycan 
diaspor təşkilatlarının yeni yaran-
masına baxmayaraq, biz bu illərdə 
xeyli uğurlar əldə etmişik. Digər 
tərəfdən, özümüzü çox gənc, dina-
mik və eyni zamanda, yaşadığımız 
dünyanın dilini, mübarizə metod-
larının xüsusiyyətlərini və üsul-
larını uğurla əldə etmənin təsirli 
vasitələrini ən optimal şəkildə orta-
ya qoyan tərəf olaraq görməliyik. 

Erməni diaspor təşkilatlarının 
yalan və uydurma iddialar üzərində 
qurmağa çalışdığı tarix əslində 
bizim xeyrimizədir. Uzun və 
kəşməkəşli bir mübarizədə qarşı-
mıza çıxan bütün maneələri aşaraq 
öndə olmağa potensialımız var.  
Azərbaycan Respublikası Diasporla 
İş üzrə Dövlət Komitəsi 15 ildir 
qurulmasına baxmayaraq, dünyanın 
müxtəlif dövlətlərində 462 diaspor 
təşkilatı ilə əməkdaşlıq edir. 

Akademik Ramiz Meh-
diyev cəbhə bölgəsində aprel 
müharibəsindən sonrakı dövrü 
dəyərləndirərkən “Cəbhə xəttindəki 
aprel hadisələri və onun bir çox 
KİV-lər tərəfindən düzgün işıqlan-
dırılması hələ də kimlərinsə “həll 
olunmamış” hesab etdiyi “bizim 
torpaqları kim işğal edib – Qarabağ 
“patriotları” yoxsa, Ermənistan si-
lahlı qüvvələri? Qarabağ müharibəsi 
lokal separatçı hərəkatdır, yoxsa 
xaricdən yönləndirilmiş qon-
şu dövlətin böyük miqyaslı 
təcavüzünün nəticəsi?” suallarına 
aydın cavab verdi. 

Həqiqətən də məlum faktın 
dünya ictimaiyyətinə çatdırılma-
sında bizim aktiv fəaliyyət göstərə 
bilməməyimiz yox, erməni diaspor 
təşkilatlarının yalan və iftiraları 
səbəbi ilə etibarsız informasiyalar 
xeyli artdı. Akademik Ramiz Meh-
diyevin yazdığı kimi, erməni lob-
bisi uzun illər bütün səviyyələrdə 
sübut etməyə çalışırdı ki, Qarabağ 
münaqişəsi  “Qarabağ ermənilərinin 
azadlıq hərəkatıdır”. Halbuki 
Dağlıq Qarabağın erməni icması 
Ermənistandan və xaricdən kömək 
olmadan Azərbaycan ərazilərinin 
20 faizini işğal etmək gücündə 
deyildi. Bu baxımdan diaspor 
Azərbaycan həqiqətlərinin yayıl-
masında mühüm rol oynamalıdır. 
Diaspor xarici vətəndaşlara Qarabağ 
münaqişəsinin əsl səbəblərini başa 
salmalı, xalqımızın tolerantlığını və 
vətənpərvərliyini onların diqqətinə 
çatdırmalıdır.

Diaspor xarici vətəndaşlara 
xüsusilə Azərbaycanın tolerantlıq 
ənənəsini çatdırmaqda çətinliklə 
qarşılaşmır. Azərbaycan dünyada 
qonaqpərvərlik, dinlərarası dialoq 
və insani dəyərləri ilə tanınan bir 
ölkədir. Şübhəsiz ki, son illərdə 
Azərbaycanda böyük uğurla həyata 
keçirilən beynəlxalq tədbirlərin də 
bu sahədə xüsusi əhəmiyyəti oldu-
ğunu qeyd etməliyik.

Yaranmış bütün fürsətlərin 
beynəlxalq müstəvidə ölkəmizin 
həqiqətlərinin ifadə edilməsi 
arenasına çevrilməsi üçün xaricdə 
yaşayan biz azərbaycanlıların 
üzərinə böyük vəzifələr düşür. 
Ortaq qayəmiz olan vətən tor-
paqlarının Ermənistan işğalından 
azad edilməsi, Azərbaycanın 
beynəlxalq aləmdə nüfuzunun daha 
da güclənməsi, dünyanın bir çox 
ölkəsində yaşayan azərbaycanlıların 
əsas hədəfi və müştərək arzusudur.  

Dünya Azərbaycanlılarının 
IV Qurultayında 49 ölkədən 500 
nümayəndə iştirak edib və iki gün 
davam edən rəsmi və qeyri-rəsmi 
görüşlərdə həmin hədəflər haqqında 
müzakirələr aparıblar. Azərbaycan 
Prezidenti İlham Əliyev qurultay-
dakı nitqində dövlətimizin bizdən 
nələr gözlədiyini konkret tezislərlə 
ortaya qoydu. Qurultay vətəndaş 
məsuliyyətinin bizdə yaratdığı 
əhval-ruhiyyə və qələbə əzmi ilə 
işini başa çatdırdı. Qurultayın 
bitməsindən bir aydan çox vaxt 
ötsə də, Prezident İlham Əliyevin 
dediyi sözlər biz xaricdə yaşayan 
azərbaycanlıların hafizəsindədir.  

Azərbaycanın reallıqlarını təhrif 
edən, bizə böhtan atan yazıların bö-
yük əksəriyyətinin arxasında erməni 
diaspor təşkilatlarının olduğu aydın 
məsələdir. Biz bu istiqamətdə işimi-
zi daha da təkmilləşdirməliyik. İlk 
növbədə, media ilə ciddi iş aparıl-
malıdır. Biz çalışmalıyıq ki, xarici 
ölkələrdə azərbaycanlı jurnalistlər 
yetişsin və müxtəlif media orqan-
larında təmsil olunsunlar. Onlar 
öz vətənlərini müdafiə edəcək, 
həqiqətləri yaşadıqları ölkələrin 

ictimai rəyinin diqqətinə çatdıra-
caqlar. Çünki XXI əsr informasiya 
əsridir. Bu gün informasiya bir alət, 
bir silah kimi artıq mövcuddur. İndi 
dünyanın müxtəlif yerlərində qanlı 
toqquşmalar baş verir. Biz burada, 
Bakıda, yaxud da başqa bir şəhərdə 
oturub haradan və necə bilərik ki, 
orada nələr baş verir, kim haqlıdır, 
kim haqsızdır, kim hücum edir, kim 
özünü müdafiə edir? Biz onu ancaq 
media vasitəsilə öyrənə bilərik. 
Əgər hər hansı bir ölkəyə qarşı 
əlaqələndirilmiş çirkin kampa-
niya aparılarsa, ictimai fikri də o 

istiqamətdə dəyişmək mümkündür. 
İctimai rəyin formalaşmasında 
aktiv fəaliyyət göstərən diaspor 
nümayəndələrinin üzərinə ciddi 
vəzifələr düşür. 

Azərbaycan diaspor 
təşkilatlarının qarşısında duran 
vəzifələrə toxunan akademik Ramiz 
Mehdiyev yazır: “Bugünkü diaspor 
təkcə bu və ya digər səbəblərdən 
xaricdə yaşayan həmvətənlər deyil”. 
Diaspor haqqında yazılan və danışı-
lan bütün məsələlərə dair ən konkret 
və doğru yanaşma bu fikirdə əksini 
tapıb. Eyni zamanda, bu məqalədə 
“diasporun  sistemli fəaliyyəti 
necə təşkil edilməlidir” sualına da 
cavab verilib. Diaspor üzvü olmaq 
sadəcə xaricdə yaşamaq deyil, 
hətta xaricdə yaşayaraq ölkəyə 
və dövlətə düşmən münasibətlə 
zərər vuranlar belə az deyil. Bu 
cür hallar Azərbaycan Respub-
likası Diasporla İş üzrə Dövlət 
Komitəsinin diqqətindən kənarda 
qalmamalıdır. Çünki yaşadığımız 
ölkələrdə mövcud olan diplomatik 
nümayəndəliklərlə qurduğumuz di-
aloq bizlər üçün nə qədər əhəmiyyət 
kəsb etsə də, Diasporla İş üzrə 
Dövlət Komitəsi ilə də əməkdaşlıq 
imkanlarımızı mütəmadi olaraq 
genişləndirməliyik. Diaspor-
la İş üzrə Dövlət Komitəsinin 
fəaliyyətini uğurlu hesab edirəm. 
Komitə sədri Nazim İbrahimov 
səmimi, təkəbbürdən uzaq, tənqidə 
və yeni fikirlərə diqqət yetirən 
şəxsdir. Bir çox insanlarla qur-
duğu şəxsi dialoqlar sayəsində 
Azərbaycan diasporuna güc və 
rəng qazandırır. Bütün uğurlara 
rəğmən Komitənin işində müəyyən 
çətinliklər də var və bu məsələni 
xüsusilə qeyd etmək istəyirəm. 

Biz, xaricdə yaşayan 
azərbaycanlılar sadəcə diploma-
tik nümayəndəliklərimizlə dialoq 
qurmaq problemi yaşamırıq, (bu 
məsələ Prezident İlham Əliyev 
tərəfindən qurultayda dilə gətirildi) 
eyni zamanda, öz aramızda da 
problemlər yaşayırıq. Bəzi hal-
larda şəxsi subyektiv fikirlərini 

milli məsələlərin üzərində görənlər 
dövlət mənafeyinə zərər vurduqla-
rını düşünmədən (əslində bəzən də 
istəməyərək) davrananlar vardır. 
Torpaqları Ermənistan tərəfindən 
işğal edilən bir dövlətin xarici 
ölkələrdəki nümayəndələri olaraq 
bəzən öz aramızdakı mənasız fikir 
ayrılığına enerjimizi sərf edərək 
əsas məqsəddən uzaqlaşma halları 
ilə qarşılaşırıq. Hər birimiz özü-
müzü haqlı bildiyimiz bu şəxsi 
kiçik məsələlərdə Diasporla İş 
üzrə Dövlət Komitəsinin tərəf 
tutmasını istəyirik və ona görə 

də Komitə haqqında müsbət və 
yaxud mənfi fikirlərimizi bəyan 
edirik. Bəli, təəssüf ki, bir mil-
yondan çox qaçqını və məcburi 
köçkünü olan, torpaqlarının 20 faizi 
Ermənistan tərəfindən işğal edilən 
biz – Azərbaycan diasporunun 
üzvlərinin çoxu bu həqiqətləri dün-
ya ictimaiyyətinə çatdırmaq, haqq 
işimizi təbliğ etmək əvəzinə, bəzi 
hallarda vaxtımızı və enerjimizi 
əhəmiyyətsiz işlərə sərf edirik.

Diaspor fəaliyyətində mövcud 
olan bəzi problemlərin həll edilməsi 
üçün xaricdəki azərbaycanlıların ilk 
növbədə bir həqiqətlə razılaşması 
lazımdır ki, yaşadığımız ölkələrin 
ictimai-siyasi həyatında fəal rol 
oynamağın yeganə yolu özümü-
zü cəmiyyətə qəbul etdirməkdir. 
Yəni, inteqrasiya prosesini uğurla 
nəticələndirməliyik. Yalnız bu 
prosesin ən təhlükəli məqamı 
inteqrasiyadan bəhs edərkən 
assimilyasiya olmaq məsələsidir. 
Yeni dəyərlərə sahib çıxarkən, 
mövcud milli dəyərlərimizi 
qətiyyən itirməməliyik. Qurul-
tayda Azərbaycan Prezidenti 
İlham Əliyev bu təhlükəni diqqətə 
alaraq ana dilində məktəblər, 
mətbu orqanlar, internet səhifələri 
açılmasının əhəmiyyətini xüsu-
si olaraq qeyd edib. Başqa sözlə 
desək, xarici ölkələrdə yaşayan 
həmvətənlərimizin önə çıxması-
na şərait yaratmalıyıq. Dost-tanış 
münasibətlərinə görə önə çıxarılan 
və yaxud ənənəvi qaydada köhnə 
və heç bir ciddi fəaliyyəti olma-
yan təşkilatlar ləğv edilməlidir. 

Şübhəsiz, bu günə qədər çətin 
şəraitdə fəaliyyət göstərən, konkret 
iş görən hər bir insan qiymətlidir, 
amma dünyada siyasət adlı oyun 
artıq yeni dünya düzəninin qanunla-
rına görə oynanılır. Bizim də bu cür 
potensiala sahib olan insanlarımıza, 
xüsusilə də gənclərimizə dəstək 
verərək onları önə çıxarmamız 
lazımdır. 

Diasporun əsas hədəflərindən 
biri nüfuzlu beynəlxalq təşkilatlarla 
yaxşı münasibətlər qurmaqdır. 
Bu sahədə xeyli iş görüldüyünü 
xüsusilə vurğulamaq istəyirəm. 

2014-cü ildə Oksford Bələdiyyə 
Sarayında “Socrates” mükafatı-
nı aldığım zaman doğulduğum 
ölkəmin adı salonda alqışlarla qar-
şılananda, 2015-ci ildə BMT-nin 
Cenevrədə keçirilən qlobal alyans 
toplantısında dünyanın Vətənimin 
həqiqətlərindən xəbərdar olduğunu 
görəndə xeyli qürurlanmışdım. 
Ancaq məni ən çox qürurlandıran 
Andorra Knyazlığında Diasporla 
İş üzrə Dövlət Komitəsinin dəstəyi 
ilə Beynəlxalq Nizami Gəncəvi 
Mərkəzi (NGBM) tərəfindən 
həyata keçirilən tədbir oldu. Bö-
yük düşüncə sahibi olan insanları 

kiçik bir ölkədə bir araya toplayan 
Vətənimizlə qürur duydum. “Qlo-
ballaşan dünyada xalqların gücü” 
mövzusunda keçirilən toplantıda 
dünyanın yeni siyasi xəritəsi, 
qloballaşma prosesinə yeni baxış, 
XXI əsrdə iqtisadi vəziyyət və 
digər mühüm məsələlərə dair fikir 
mübadiləsi aparıldı. Toplantıda 
Bosniya və Herseqovinanın Rəyasət 
Heyətinin üzvü Mladen İvaniç, 
Andorra Knyazlığının Baş naziri 
Antoni Marti, Latviyanın sabiq 
Prezidenti, NGBM-nin həmsədri 
Vayra Vike-Freyberqa, İsgəndəriyyə 
Kitabxanasının direktoru, NGBM-
nin həmsədri İsmail Serageldin, 
Ərəb Liqasının sabiq baş katibi Əmr 
Musa, Serbiyanın sabiq Prezidenti 
Boris Tadiç, İtaliya Prezidentinin 
diplomatik müşaviri Antonio Zanar-
di Landi, Xorvatiyanın sabiq Pre-
zidenti İvo Yosipoviç və digərləri 
iştirak edirdilər.

Mərkəzin VIII ali toplantısında 
dünyanın müxtəlif ölkələrindən 
yeddi dövlət başçısı, beş baş 
nazir və dəyərli siyasət adam-
larını bir araya gətirən “beyin 
fırtınası”nda dünyanın aktual 
problemləri müzakirə edilirdi. 
Şübhəsiz ki, münaqişəli bölgələrlə 
və ümumiyyətlə, dünyanın qar-
şılaşdığı problemlərlə bağlı irəli 
sürülən fikirlər fərqli baxışları 
ortaya çıxardı. Başqa sözlə desək, 
yeni strategiyalar müzakirə edildi. 
Müzakirə böyük dövlətlərə digər 
dövlətlərin səsini, düşüncələrini 
təqdim etmək məqsədini daşıyırdı. 
Böyük dövlətlər tərəfindən irəli 

sürülən ideyaların siyasi və iqtisadi 
cəhətdən iflasa uğramasının əsl 
səbəbi digər dövlətlərin səsini və 
fikrini dinləmək istəməmək, başqa 
sözlə desək, uzaqdan idarəetmə ilə 
hadisələrə müdaxilə gücünə sahib 
olduqları hissinə qapılmalarıdır. 

Dünyanın hazırkı vəziyyəti 
fərqli bir yanaşmanı ortaya çı-
xardı. Böyük dövlətlərin bölgə 
siyasətlərinin formalaşmasında yerli 
digər dövlətlərin strateji yanaşmadan 
maksimim səviyyədə istifadə etməsi 
zəruri oldu. Yəni, klassik böhranlar 
nəticəsində ortaya çıxan tıxanma 

(siyasi, iqtisadi, humanitar) böyük 
dövlətləri çətin vəziyyətə saldı. Bö-
yük dövlətlər rasional düşüncələrin 
məcmusuna (“beyin fırtınaları”nın 
ortaya çıxardığı məhsullara) ciddi 
ehtiyac duyurlar. Bütün bunları ifadə 
etməkdə məqsədim Andorra Knyaz-
lığında Diasporla İş üzrə Dövlət 
Komitəsinin dəstəyi ilə  Beynəlxalq 
Nizami Gəncəvi Mərkəzi tərəfindən 
keçirilən toplantının mahiyyətini və 
əhəmiyyətini göstərməkdir. Toplan-
tıda dünyanı narahat edən təhlükələr, 
mövcud böhranlardan çıxış yolları 
müzakirə edildi. Azərbaycanın 
belə bir düşüncə mərkəzinə sahib 
olması dövlətin xarici siyasəti üçün 
ciddi uğurdur. Belə mərkəzlər milli 
mənafelər, dövlətçilik üçün uzun 
zamanda siyasi divident gətirən 
qurumlardır. Unutmamalıyıq ki, 
dünyada hadisələr heç də proq-
ramlaşdırılmış şəkildə cərəyan 
etmir. “Soyuq müharibə”dən sonra 
dünyanın bütün dövlətlərinə ABŞ 
tərəfindən təlqin edilən təkqütblü 
(ABŞ-ın liderliyində) sistemin (Çin 
və Hindistanın yüksəlişi nəticəsində) 
yaranmadan süqut etdiyinin şahi-
di olduq. Artıq ABŞ-ın strateq və 
siyasətşünasları çoxqütblü dünya 
terminindən daha çox istifadə edirlər. 

Azərbaycan coğrafi və geosi-
yasi mövqeyinə görə əhəmiyyətli 
ölkədir. Böyük dövlətlərin 
əməkdaşlıq etdiyi əmsalsız tarazlıq 
vasitəsi xüsusiyyətlərinə sahib-
dir. Güc tarazlığının pozulması 
səbəbindən dünyada problemlər 
artır. Problemlərin həlli üçün 
istifadə edilən ən təsirli mexanizm 
isə böyük dövlətlərin ehtiyac duy-
duğu orbital ölkələrdir. İqtisadi və 
siyasi gücü yüksək səviyyədə olan 
hər hansı bir böyük dövlət orbital 
dövlətlər olmadan inkişafını təmin 
edə bilməz. Azərbaycan sadəcə özü 
üçün deyil, bölgənin və dünya-
nın tarazlığı üçün də əhəmiyyətli 
bir gücdür. Azərbaycan diaspor 
təşkilatları da bu gücü hiss edərək 
fəaliyyətinə davam etməlidir. Bu 
fəaliyyətin uğurlu nəticələr verdiyi-
ni görürük. 

Bəziləri tərəfindən tənqid edilən 
“Dünya azərbaycanlıları” ifadəsinə 
gəlincə, bu ifadəni coğrafi aidiyyət 

duyğumuzu birləşdirən əhəmiyyətli 
ortaq dəyər kimi görürəm. 
Azərbaycan əsrlər boyu Vətənimiz 
olmuş və olmaqda davam edir. 
Ötən il İsveç parlamentində Xo-
calı soyqırımı haqqında məruzə 
edərkən (İsveç parlamentində ilk 
dəfə belə tədbir keçirdiyi üçün 
diaspor təşkilatımızı təbrik edirəm) 
mənimlə bərabər, İsraildən Arye 
Qut da vardı və qətiyyətlə Xocalıya 
ədalət tələb edirdi. Eyni zaman-
da, Azərbaycandan olan bir çox 
həmyerlimiz də etnik kimliyinin 
deyil, coğrafi kimliyinin yaratdığı 

məsuliyyət hissi ilə bu istiqamətdə 
fəaliyyət göstərir. Onların dias-
por təşkilatlarımızda yer alması 
dövlətimizin  tolerant multikultural 
siyasət həyata keçirməsinin bariz 
nümunəsidir. Həmyerlilik bağla-
rımız vətəndaşlıq məsuliyyəti ilə 
gücləndirilməlidir. Azərbaycan 
ətrafında birləşmək, bu birliyə 
xidmət etmək Vətənə olan borcu-
muz və vətəndaşlıq vəzifəmizdir. 
Diaspor fəaliyyəti də əslində elə 
budur.

Akademik Ramiz Mehdiyevə 
görə, “Azərbaycan diasporu yaşa-
dığı yerdə çox məsələnin həllinə 
nail ola biləcək güclü ictimai-
siyasi qüvvədir. Diaspor milli 
mənafelərimizin müdafiəsi, potensi-
al müttəfiqlər və tərəfdaşlar uğrunda 
mübarizədə forpostdur”. 

Postqlobalizmdən fərqli olaraq 
non-profit (kommersiya məqsədi 
güdməyən) təşkilatlar hazırda 
qloballaşan dünyanın ən fəal qu-
rumlarıdır. İctimai-siyasi həyatda 
nüfuzlu qüvvəyə sahib olmaq üçün 
bu təşkilatlarda yer almalı, hətta ya-
şadığımız ölkələrdə bu təşkilatlarda 
rəhbər vəzifələrə sahib olmalıyıq.

Akademik Ramiz Mehdiyev 
məqaləsini “Azərbaycan diaspo-
ru: Müasir çağırışlar və sistemli 
fəaliyyətin təşkili” adlandırıb. Bu 
məqalə sadəcə müasir çağırışlara 
sistemli fəaliyyətlərlə cavab veril-
diyi zaman uğurlu nəticələr əldə 
etməyin mümkün olduğu mesa-
jını verməklə kifayətlənmir, eyni 
zamanda, bu sahədə qarşıda duran 
vəzifələrin strategiyasını ortaya 
qoyur. Başqa sözlə desək, diaspor 
fəaliyyətimizin yol xəritəsini cızır.

Son dərəcə yerində olan bu 
fikirlərə əlavə edəcəyim tək fikir 
dünyanın harasında olduğundan ası-
lı olmayaraq Vətəni – Azərbaycanı 
düşünmək, onun həqiqətlərinin 
ifadəsinə nail olmaq və “Mən 
fəxr edirəm ki, azərbaycanlıyam” 
deyə bilmək uğurlu nəticəyə 
aparan yoldur, inşa etdiyimiz 
məfkurənin daşı-torpağıdır. Qa-
rabağdır..., Zəngəzurdur..., Qərbi 
Azərbaycandır..., o taylı, bu taylı 
Vətəndir.  

Akademik Ramiz Mehdiyevin “Azərbaycan  
diasporu: Müasir çağırışlar və sistemli fəaliyyətin 

təşkili” adlı məqaləsi barədə düşüncələr
Aygün ATTAR, 
Türkiyənin Giresun Universiteti tarix kafedrasının rəhbəri, 
professor, Dünya Azərbaycanlılarını Əlaqələndirmə Şurasının üzvü

 �  İyulun 19-da Azərbaycan Respublikası Dövlət Neft Şirkətinin 
(SOCAR) prezidenti Rövnəq Abdullayev Avropa Parlamentinin üzvü 
Ramona Nikole Manesku, Rumıniyanın "Transqaz" şirkətinin Direk-
torlar Şurasının sədri İon Sterian və "Transqaz"ın maliyyə vəsaiti və 
Avropa İttifaqı ilə beynəlxalq əlaqələr üzrə idarə rəisi Çiprian Aliçdən 
ibarət nümayəndə heyətini qəbul etmişdir.

Görüş zamanı Azərbaycan və Rumıni-
ya əlaqələrinin yüksələn xətt üzrə inkişafı 
xüsusi qeyd olunmuş, ölkələrimiz arasında 
enerji sahəsində əməkdaşlıq və SOCAR-
ın Rumıniyada uğurlu fəaliyyəti yüksək 
qiymətləndirilmişdir. Sonra SOCAR və 

"Transqaz" arasında qarşılıqlı anlaşma 
memorandumu imzalanmışdır. Xatırladaq 
ki, memorandumda SOCAR və "Trans-
qaz" arasında təbii qazın nəqli sahəsində 
əməkdaşlığın möhkəmləndirilməsi, 
Azərbaycan və Xəzər dənizi regionun-

dan qaz tədarükü hesabına qaz tranziti 
və paylanması sahəsində Rumıniyanın 
potensialından istifadə olunması imkan-
larının, habelə ümumi maraq doğuran 
potensial perspektivlərin araşdırılma-
sı, uzunmüddətli sazişlər və ya spot-
sövdələşmələr əsasında, o cümlədən 
AGRİ layihəsi çərçivəsində maye qazın 
qəbulu üzrə potensial terminallar da 
daxil olmaqla Rumıniya bazarına təbii 
və maye qaz tədarükü və treydinqi 
sahəsində əməkdaşlıq imkanlarının birgə 
öyrənilməsi kimi məsələlər nəzərdə 
tutulur. 

Görüşdə bildirilmişdir ki, memoran-
dumun imzalanması şirkətlər arasında 
əməkdaşlığı dərinləşdirmək, Cənub-Şərqi 
Avropa və Balkan regionunun təbii qaz 
bazarında fəalliyətləri genişləndirmək 
imkanı verəcəkdir. Enerji sahəsində, 
xüsusilə də təbii qazın tədarükü, nəqli, 
marketinqi və satışı sahələrində birgə 
fəaliyyətin ölkələr arasında əməkdaşlığın 
genişlənməsinə əhəmiyyətli töhfə 
verəcəyinə əminlik ifadə edilmişdir.

Mirbağır YAQUBZADƏ, 
"Xalq qəzeti"

SOCAR və Rumıniyanın "Transqaz" şirkəti arasında 
qarşılıqlı anlaşma memorandumu imzalanmışdır

 � Əmək və Əhalinin Sosial Müdafiəsi Nazirliyinin ictimaiyyətlə 
əlaqələr şöbəsinin müdiri E.Babayev ünvanlı dövlət sosial yardımı 
(ÜDSY) məsələsinə aydınlıq gətirərkən demişdir ki, bir sıra KİV-lərdə 
Azərbaycanda ÜDSY proqramının dayandırılması barədə yayılan 
məlumatların heç bir əsası yoxdur və belə şayiə xarakterli məlumatlar 
ictimai rəyi çaşdırmağa yönəlib.  

O bildirmişdir ki, hazırda ölkəmizdə 
mühüm sosial proqramlardan biri olan və 
əhalinin aztəminatlı hissəsinin yoxsulluğun 
doğurduğu çətinliklərdən qorunmasına 
yönələn ünvanlı dövlət sosial yardımı proq-
ramının icrası işləri uğurla davam etdirilir 
və 532 min nəfərdən artıq ailə üzvünü 
əhatə edən 124 mindən çox ailə ünvanlı 
dövlət sosial yardımı ilə təmin edilir. Sosial 
yardımların ödənişi avtomatlaşdırılmış 
qaydada aparılır və hər hansı bir məmurun 
iradəsindən asılı deyildir. E. Babayev demiş-
dir: "Cari ilin fevralından tətbiqinə başla-
nılan Vahid Elektron Müraciət və Təyinat 
Alt Sistemi (VEMTAS) ölkəmizdə sosial 
yardım təyinatı sisteminin müasir əsaslar 
üzərində qurulmasına, aztəminatlı ailələrin 
bu yardım növündən daha şəffaf şəraitdə, 
heç bir məmur müdaxiləsi olmadan fayda-
lanmalarına imkan yaradıb. Ötən müddətdə 
48844 nəfər ailə üzvü olan 12383 ailəyə 

VEMTAS tərəfindən avtomatlaşdırılmış 
rejimdə ünvanlı dövlət sosial yardımı təyin 
edilib.  Mükəmməl proqram təminatları 
üzərində qurulan bu sistem vasitəsilə ailələri 
təmsil edən vətəndaşların elektron şəkildə 
müraciətlərinin qəbulu, bu müraciətlərin 
sistem tərəfindən avtomatlaşdırılmış şəkildə  
araşdırılması və qərar verilməsi prosesi adi 
qaydada davam etdirilir". 

E.Babayev vurğulamışdır ki, ünvanlı 
dövlət sosial yardımı proqramının davam 
etdirilməsi ilə yanaşı, Azərbaycan Pre-
zidenti cənab İlham Əliyevin "Əhalinin 
özünüməşğulluğunun təmin olunması 
sahəsində əlavə tədbirlər haqqında" 7 
aprel 2016-cı il tarixli sərəncamına əsasən, 
aztəminatlı ailələrdəki əmək qabiliyyətli ailə 
üzvlərinin əmək potensiallarının reallaşdı-
rılması, onların özünüməşğulluğuna şərait 
yaradılması istiqamətində də işlər aparılır. 
Sərəncamla əhalinin özünüməşğulluğunun 

təmin olunması üçün 6 milyon vəsait 
ayrılıb ki, həmin vəsait hesabına Əmək 
və Əhalinin Sosial Müdafiəsi Nazirliyi 
tərəfindən ölkə üzrə təqribən 1400 ailənin 
özünüməşğulluq proqramlarına cəlb olun-
ması, əmək qabiliyyətli ailə üzvləri olan 
belə ailələr üçün kiçik ailə təsərrüfatlarının 
yaradılması  planlaşdırılır: "Sadəcə olaraq 
aktiv məşğulluq tədbirlərinə cəlb edildikdən 
sonra öz gəlirlərini adambaşına ehtiyac 
meyarından yuxarı təmin etmək imkan-
larına yiyələnəcək ailələrin ünvanlı sosial 
yardım proqramından çıxaracağı nəzərdə 
tutulur. Yəni burada əsas məqsəd ölkədə 
aztəminatlı ailələr üçün dayanıqsız passiv 
sosial təminat tədbirlərindən dayanıqlı 
aktiv məşğulluq proqramlarının tətbiqinə 
keçidi təmin etməkdir. Lakin bu işlər ölkədə 
aztəminatlı ailələrlə bağlı dövlət sosial 
yardımı proqramının dayandırılacağına 
dəlalət etmir və özlərindən asılı olmayan 
səbəblərdən yoxsulluq vəziyyətində yaşayan 
ailələrin dövlətin sosial yardımları ilə təmin 
edilməsi prosesi qarşıdakı dövrdə də davam 
etdiriləcəkdir".

Zərifə BƏŞİRQIZI, 
"Xalq qəzeti"

Ünvanlı dövlət sosial yardımı VEMTAS tərəfindən 
avtomatlaşdırılmış rejimdə təyin edilir




